
তথ্যবিবরণী                                                                                                              নম্বর: ৯৯৫
দেশে পণ্যের সংকট নেই, কৃত্রিম সংকট চেষ্টাকারীদের বিরুদ্ধে কঠোর ব্যবস্থা
                                                                -- তথ্য ও সম্প্রচার মন্ত্রী
চট্টগ্রাম, ২৫ ফাল্গুন (১০ মার্চ) :        

আওয়ামী লীগের যুগ্ম সাধারণ সম্পাদক এবং তথ্য ও সম্প্রচার মন্ত্রী ড. হাছান মাহ্‌মুদ বলেছেন, 'দেশে খাদ্যপণ্যের কোনো সংকট নেই, যারা কৃত্রিমভাবে খাদ্য পণ্যের সংকট তৈরির চেষ্টা করবে তাদের বিরুদ্ধে কঠোর ব্যবস্থা নেয়া হবে।  তিনি বলেন, বিএনপি মাঠে কর্মসূচি দিয়েছে দ্রব্যমূল্যের বিষয়ে, আর অসাধু ব্যবসায়ীদের তারা বাতাস দিচ্ছে যাতে করে পণ্যের মূল্যটা বাড়ায়, দেশে যাতে কৃত্রিম সংকট সৃষ্টি করে।' 

আজ চট্টগ্রাম নগরীর এম এ আজিজ স্টেডিয়াম সংলগ্ন জিমন্যাসিয়াম মাঠে বই মেলার সমাপনী, একুশে স্মারক সম্মাননা ও সাহিত্য পুরস্কার প্রদান অনুষ্ঠানে প্রধান অতিথির বক্তব্যে মন্ত্রী এসব কথা বলেন। 

চট্টগ্রাম সিটি করপোরেশনের উদ্যোগে ১৯ দিনব্যাপী বইমেলার সমাপনী অনুষ্ঠানে সভাপতিত্ব করেন মেয়র মোঃ রেজাউল করিম চৌধুরী। বিশেষ অতিথির বক্তব্য রাখেন জেলা প্রশাসক মোঃ মুমিনুর রহমান ও স্বাগত বক্তব্য দেন বই মেলা উদ্‌যাপন পরিষদের আহ্বায়ক কাউন্সিলর ড. নিছার উদ্দিন আহমদ মঞ্জু।
যে সমস্ত অসাধু ব্যবসায়ী পণ্যমূল্য বাড়াচ্ছে, তারা যেমন দেশবিরোধী কাজ করছে, একইসাথে বিএনপিও দেশবিরোধী কাজ করছে উল্লেখ করে মন্ত্রী বলেন, বিএনপি আসন্ন রমজানকে সামনে রেখে অসাধু ব্যবসায়ীদের পরামর্শ দিচ্ছে পণ্যের মূল্য বাড়ানোর জন্য। সে বিষয়ে নজর রাখা হচ্ছে, সরকার এই অসাধু ব্যবসায়ীদের বিরুদ্ধে প্রয়োজনে কঠোর ব্যবস্থা গ্রহণ করবে। 

ড. হাছান মাহ্‌মুদ বলেন, ইউরোপ আমেরিকাসহ উন্নত দেশগুলোতে কোনো অনুষ্ঠান-পার্বণের আগে পণ্যের মূল্য কমিয়ে দেয়া হয়। আর আমাদের দেশের ব্যবসায়ীরা রমজান, ঈদ, পূজা-পার্বণ এলে দেখা যায় পণ্যমূল্য বাড়ানোর চেষ্টা করে। এটা প্রচণ্ড অসততা এবং জনগণের সাথে প্রতারণা। যারা এই জনবিরোধী কাজ করবে, সরকার তাদের বিরুদ্ধে ব্যবস্থা গ্রহণ করবে।
সাধারণ মানুষকে বিভ্রান্ত না হওয়ার আহ্বান জানিয়ে মন্ত্রী বলেন, 'বিএনপি নেতারা বলছেন সরকারের বিদায় ঘণ্টা বেজে গেছে। নয়া পল্টনের অফিসে বসে গত ১৩ বছর ধরেই আমাদের বিদায় ঘণ্টা বাজাচ্ছেন তারা। কিন্তু তাদের ঘণ্টায় মানুষ সাড়া দেয় নাই। ১৩ বছর ধরেই এই বিদায় ঘণ্টার মধ্যেই আছি আমরা। আরো কত বছর তাদের এই বিদায় ঘণ্টা বাজাতে হয় সেটি জনগণ ঠিক করবে। তাদের ঘণ্টা বাজানোর মধ্যেই আগামী নির্বাচনে জনগণ আমাদেরকে দেশ পরিচালনার দায়িত্ব দেবে। যারা বিভ্রান্তির চেষ্টা চালায়, তাদের চিহ্নিত করুন, তাদের বর্জন করুন।' 

ড. হাছান বলেন, এখন মানুষ আগের মতো বই পড়ে না, তার একটি কারণ মানুষের অবসর কমে গেছে। অনেকে অর্থের পেছনে আবার অনেকে জীবনযুদ্ধে চিরন্তন ছুটে চলছে। আরেকটি ব্যাপার হচ্ছে, মানুষ যে অবসর সময়টুকু পায়, ডিজিটাল প্ল্যাটফর্ম মানুষের কাছ থেকে সেটুকুও কেড়ে নিয়েছে। 

কিন্তু মানুষের মননশীলতা বিকাশে, বিশেষ করে শিশু-কিশোরদের সুকোমল বৃত্তিগুলো বিকশিত করতে কিংবা জীবনকে পাল্টে দেয়ার ক্ষেত্রেও একটি বই অত্যন্ত গুরুত্বপূর্ণ ভূমিকা পালন করতে পারে উল্লেখ করে শিশু-কিশোরদের মাঝে বই পড়ার অভ্যাস গড়ে তোলা একইসাথে সঠিক বই পড়তে দেয়াও অত্যন্ত গুরুত্বপূর্ণ, বলেন হাছান মাহ্‌মুদ। 

#

www.facebook.com/land.gov.bd
ফেসবুক পেজ থেকে পাওয়া যাবে ভূমিসেবা

                                -- ভূমি সচিব
ঢাকা, ২৫ ফাল্গুন (১০ মার্চ) :  

ভূমি সচিব মোঃ মোস্তাফিজুর রহমান জানান সামাজিক যোগাযোগ মাধ্যম ব্যবহারকারীদের সুবিধার কথা চিন্তা করে পরীক্ষামূলকভাবে ফেসবুক পেজের মাধ্যমেও ভূমি মন্ত্রণালয় ভূমিসেবা দেওয়ার সুবিধা চালু করা করেছে।
আজ ভূমি মন্ত্রণালয়ের সম্মেলনকক্ষে অনুষ্ঠিত এক সভায় ভূমি সচিব এ কথা জানান।
ভূমিসচিব জানান, ভূমি মন্ত্রণালয়ের নাগরিক সেবা নম্বর ১৬১২২-এ ফোন করে এখন যেসব সেবা পাওয়া যাচ্ছে সেই ধরনের সকল সেবাই - 'ভূমিসেবা Land Service' (https://www.facebook.com/land.gov.bd) ফেসবুক পেজ থেকে পাওয়া যাবে। তিনি আশা প্রকাশ করেন, এতে দেশের ক্রমবর্ধমান ইন্টারনেট ব্যবহারকারীরা উপকৃত হবেন।

সভায় আরো উপস্থিত ছিলেন ভূমি মন্ত্রণালয়ের বিভিন্ন পর্যায়ের কর্মকর্তাবৃন্দ এবং ভূমিসেবা ডিজিটাইজেশন কার্যক্রম উন্নয়নে নিয়োগপ্রাপ্ত বিভিন্ন সফটওয়্যার নির্মাতা প্রতিষ্ঠান ও আইসিটি সেবাদান প্রতিষ্ঠানের ঊর্ধ্বতন নির্বাহীবৃন্দ।   
উল্লেখ্য, ভূমিসেবা গ্রহীতাগণ ফেসবুকের উপর্যুক্ত ফেসবুক পেজে গিয়ে তাঁদের সমস্যা, অভিযোগ কিংবা জিজ্ঞাসার ব্যাপারে পোস্ট করলে কিংবা মেসেঞ্জারের মাধ্যমে পেজে মেসেজ (বার্তা) পাঠালে ভূমি মন্ত্রণালয়ের নাগরিক সেবা কেন্দ্র তার উত্তর দেবে। 

প্রসঙ্গত, বর্তমানে ১৬১২২ (এবং বিদেশ থেকে এর লং-কোড ৮৮০ ৯৬১২-৩১৬১২২ এ) নম্বরে ফোন করে রাতদিন ২৪ ঘণ্টার যেকোনো সময় পৃথিবীর যেকোনো স্থান থেকে বাংলাদেশের নাগরিক কিংবা ভূমির মালিক তাঁদের জমি সংক্রান্ত বিভিন্ন সেবা পাচ্ছেন। ১৬১২২ নম্বরে ফোন করে এখন ভূমি উন্নয়ন কর দেওয়া যাচ্ছে, এবং করা যাচ্ছে নামজারির আবেদন। এছাড়া, ১৬১২২ নম্বরে ফোন দিয়ে এখন বাংলাদেশের যেকোনো স্থান থেকে বাসায় বসেই পাওয়া যাচ্ছে খতিয়ান (পর্চা) ও জমির ম্যাপ। ১৬১২২ নম্বরে ফোন করে আরো পাওয়া যাচ্ছে ভূমিসেবা সংক্রান্ত প্রয়োজনীয় তথ্য ও পরামর্শ। এমনকি দেশে বিদ্যমান ভূমি সংক্রান্ত আইন ও বিধিবিধান সম্পর্কেও দেশের নাগরিকরা এই নম্বরে ফোন দিয়ে জানতে পারছেন।

ভূমি মন্ত্রণালয়ের নিয়মিত দাপ্তরিক ভেরিফাইড ফেসবুক পেজ ‘ভূমি মন্ত্রণালয়, বাংলাদেশ - Ministry of Land, Bangladesh’ (www.facebook.com/minland.gov.bd) হতে ফেসবুকে নিয়মিত তথ্য অবগত করার কার্যক্রম পরিচালনা করা হবে। তবে এই পেজ থেকে সরাসরি ভূমিসেবা দেওয়া হবে না। এছাড়া 'ভূমিসেবা Land Service' নামক ফেসবুক গ্রুপেরও সদস্য হতে পারবেন যে কেউ। তবে আপাতত এই গ্রুপ থেকেও কোনো ভূমিসেবা দেওয়া হবে না।

ফেসবুকে নাগরিকদের সরাসরি ভূমিসেবা দেওয়া হবে কেবল নতুনভাবে চালু করা 'ভূমিসেবা Land Service' (https://www.facebook.com/land.gov.bd) ফেসবুক পেজ থেকে। পরবর্তীতে এই ফেসবুক পেজটিও ভেরিফিকেশনের উদ্যোগ গ্রহণ করা হবে।
 #

নারায়ণগঞ্জের উন্নয়নে সবাইকে ঐক্যবদ্ধ থাকার আহ্বান স্থানীয় সরকার মন্ত্রীর

ঢাকা, ২৫ ফাল্গুন (১০ মার্চ) :  

নারায়ণগঞ্জের উন্নয়নের জন্য সকল জনপ্রতিনিধি, সরকারি কর্মকর্তা, রাজনৈতিক নেতৃবৃন্দ এবং সাধারণ মানুষকে ঐক্যবদ্ধ থেকে সমন্বয় করে কাজ করার আহ্বান জানিয়েছেন স্থানীয় সরকার মন্ত্রী মোঃ তাজুল ইসলাম।

আজ নারায়ণগঞ্জ সিটি কর্পোরেশনের উদ্যোগে নির্মিত চারুকলা ইনস্টিটিউট ভবনের উদ্বোধন অনুষ্ঠানে প্রধান অতিথির বক্তব্যে মন্ত্রী এ আহ্বান জানান।

এর আগে মন্ত্রী নারায়ণগঞ্জ নগর ভবনে আয়োজিত নবনির্বাচিত মেয়র ও কাউন্সিলরদের সাথে মতবিনিময় এবং সিটি কর্পোরেশনের চলমান প্রকল্পসমূহের অগ্রগতি পর্যালোচনা সভায় অংশগ্রহণ করেন।

 
মন্ত্রী বলেন, নারায়ণগঞ্জ অর্থনীতি, সংস্কৃতি, ইতিহাস-ঐতিহ্যসমৃদ্ধ একটি সম্ভাবনাময় শহর। মেয়র-কাউন্সিলর ও সরকারি কর্মকর্তাগণ নগরবাসীকে সাথে নিয়ে এই সম্ভাবনাগুলোকে কাজে লাগাতে হবে। এই শহর যেন অপরিকল্পিতভাবে গড়ে না ওঠে সে ব্যাপারে সিটি কর্পোরেশনসহ সংশ্লিষ্ট সকলকে সতর্ক থাকার আহ্বান জানান মন্ত্রী।

এ সময় প্রশাসন ও আইন-শৃঙ্খলা বাহিনীকে আরো সতর্ক থাকার আহ্বান জানিয়ে মন্ত্রী বলেন, আইনের ঊর্ধ্বে কেউ নয়। কোনোভাবেই অন্যায়কে প্রশ্রয় দেয়া যাবে না। কে কার লোক এসব বিবেচনায় না নিয়ে আইনের প্রয়োগ করতে হবে। কেউ যদি জননিরাপত্তার বিঘ্ন ঘটানোর চেষ্টা করে তাদেরকে শক্ত হাতে প্রতিহত করতে হবে।

মন্ত্রী আরো বলেন, ভিক্ষুকের জাতি হিসেবে বেঁচে থাকার জন্য বঙ্গবন্ধু বাংলাদেশ স্বাধীন করেননি। প্রধানমন্ত্রী শেখ হাসিনার গতিশীল নেতৃত্বে দেশ আজ উন্নয়নের রোল মডেল। তিনি বলেন, আওয়ামী লীগ সরকার ক্ষমতায় এসে কমিউনিটি ক্লিনিক চালু করেছিল, কিন্তু বিএনপি তা বন্ধ করে দিয়েছিল। পুনরায় আওয়ামী লীগ ক্ষমতায় এসে কমিনিউটি ক্লিনিক চালু করে উল্লেখ করে মন্ত্রী বলেন, আপনারা দেখেছেন করোনাকালীন এই ক্লিনিক সাধারণ মানুষকে কি সেবা দিয়েছে।

এর আগে মতবিনিময় সভায় মেয়র ও কাউন্সিলরগণ নারায়ণগঞ্জ সিটি কর্পোরেশন এলাকার সম্প্রসারণ এবং এটিকে মেট্রোপলিটন করার দাবি জানালে শহরের উন্নয়ন এবং নাগরিকদের সেবা বৃদ্ধির স্বার্থে যদি সিটি কর্পোরেশন এলাকার সম্প্রসারণ করা যৌক্তিক হয় তাহলে তা করা হবে বলে জানান মন্ত্রী। এই এলাকায় পানি সমস্যা সমাধানে ওয়াসা প্রতিষ্ঠা করার কথাও জানান তিনি।

উদ্বোধন অনুষ্ঠানে নারায়ণগঞ্জের মেয়র সেলিনা হায়াৎ আইভী, সংসদ সদস্য নজরুল ইসলাম বাবু, স্থানীয় সরকার বিভাগের সিনিয়র সচিব হেলালুদ্দীন আহমদসহ সরকারের ঊর্ধ্বতন কর্মকর্তাবৃন্দ, জেলা পরিষদের চেয়ারম্যান, স্থানীয় জনপ্রতিনিধি, দলীয় নেতৃবৃন্দ এবং কাউন্সিলরগণ উপস্থিত ছিলেন।

#

হায়দার/সাহেলা/রাহাত/এনায়েত/মোশারফ/রফিকুল/মাহমুদ/সেলিম/২০২২/২০৪০ ঘণ্টা
তথ্যবিবরণী                                                                                                        নম্বর :  ৯৯২
দুর্যোগ মোকাবিলায় আতঙ্কিত না হয়ে পরিত্রাণের উপায় সম্পর্কে সচেতন থাকুন
                                                               -- ধর্ম প্রতিমন্ত্রী

ইসলামপুর (জামালপুর), ২৫ ফাল্গুন (১০ মার্চ) :  

ধর্ম প্রতিমন্ত্রী মোঃ ফরিদুল হক খান বলেছেন, দুর্যোগ মোকাবিলায় আতঙ্কিত না হয়ে পরিত্রাণের উপায় সম্পর্কে সচেতন থাকতে হবে। 

  আজ জামালপুরের ইসলামপুর উপজেলা পরিষদ হলরুমে ইসলামপুর উপজেলা প্রশাসন ও উপজেলা দুর্যোগ ব্যবস্থাপনা কমিটি আয়োজিত জাতীয় দুর্যোগ প্রস্তুতি দিবস-২০২২ উদ্‌যাপন উপলক্ষ্যে আলোচনা সভায় প্রধান অতিথির বক্তৃতায় প্রতিমন্ত্রী এ কথা বলেন।   

প্রতিমন্ত্রী বলেন, বর্তমান আওয়ামী লীগ সরকারের দুর্যোগ নিয়ে পূর্বপ্রস্তুতি ও দুর্যোগ মোকাবিলায় আধুনিক প্রযুক্তি ব্যবহারের কারণে দুর্যোগে প্রাণহানি এক ডিজিটে নেমে এসেছে। তিনি বলেন, দুর্যোগের আগাম সতর্কবার্তা ও দৈনন্দিন আবহাওয়া বার্তা জানতে মোবাইলে (১০৯০) টোল ফ্রি Interactive Voice Response (IVR) পদ্ধতি চালু করা হয়েছে। 

অনুষ্ঠানে প্রতিমন্ত্রী ইসলামপুর উপজেলার নদী ভাঙনে ক্ষতিগ্রস্ত ১০৭টি পরিবারের মাঝে ৯ হাজার ৩৪৫ টাকা করে  চেক বিতরণ  করেন।

উপজেলা নির্বাহী কর্মকর্তা মু. তানভীর হাসান রুমানের সভাপতিত্বে অনুষ্ঠানে বিশেষ অতিথি ছিলেন উপজেলা পরিষদের  চেয়ারম্যান এডভোকেট এস. এম জামান আব্দুন নাছের বাবুল, সহকারী কমিশনার (ভূমি) রোকনুজ্জামান খান, উপজেলা আওয়ামী লীগের সাধারণ সম্পাদক এডভোকেট আঃ ছালাম।  

এর আগে প্রতিমন্ত্রী জাতীয় দুর্যোগ প্রস্তুতি দিবস-২০২২ উদ্‌যাপন উপলক্ষ্যে আয়োজিত র‍্যালিতে প্রধান অতিথি হিসেবে অংশগ্রহণ করেন। 
#

আনোয়ার/রাহাত/এনায়েত/মোশারফ/রফিকুল/মাহমুদ/সেলিম/২০২২/২০০০ ঘণ্টা
তথ্যবিবরণী









         নম্বর : ৯৯১
ঢাকায় এফএওর আঞ্চলিক সম্মেলন
সবুজায়ন বৃদ্ধি এবং জলবায়ুসহনশীল ও ডিজিটালাইজড কৃষিই লক্ষ্য
                                                                    -- কৃষিমন্ত্রী
ঢাকা, ২৫ ফাল্গুন (১০ মার্চ) : 
কৃষিমন্ত্রী ড. মোঃ আব্দুর রাজ্জাক বলেছেন, এশিয়া-প্যাসিফিক অঞ্চলে সবুজায়ন বৃদ্ধি এবং জলবায়ুসহনশীল ও ডিজিটালাইজড কৃষি নিশ্চিত করাই বাংলাদেশে প্রথমবারের মতো চলমান জাতিসংঘের খাদ্য ও কৃষি সংস্থার (এফএও) ৩৬ তম এশিয়া-প্যাসিফিক আঞ্চলিক সম্মেলনের লক্ষ্য।
 
আজ ঢাকায় হোটেল ইন্টারকন্টিনেন্টালে মন্ত্রিপর্যায়ের ১ম দিনের ১ম সেশন শেষে সাংবাদিকদের সাথে মতবিনিময়কালে কৃষিমন্ত্রী এসব কথা বলেন। এসময়  মৎস্য ও প্রাণিসম্পদ মন্ত্রী শ ম রেজাউল করিম এবং পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন, কৃষিসচিব মোঃ সায়েদুল ইসলাম ও খাদ্যসচিব নাজমানারা খানুম উপস্থিত ছিলেন।

 
 কৃষিমন্ত্রী বলেন, জলবায়ুর বিরূপ প্রভাব মোকাবিলা করে খাদ্য ও পুষ্টি নিরাপত্তা নিশ্চিত করতে  সরকার গবেষণা ও উদ্ভাবনের ওপর বিশেষ গুরুত্ব দিচ্ছে। টেকসই  কৃষিখাদ্য ব্যবস্থা গড়ে তুলতে হলে ফসলের নতুন জাত ও প্রযুক্তি উদ্ভাবন এবং তা সম্প্রসারণ করতে হবে। এই সম্মেলনে ৪৬টি দেশ এ বিষয়ে তাদের অভিজ্ঞতা ও সফলতার আলোকে মতবিনিময় করছে এবং প্রযুক্তি বিনিময় করবে।

 
কৃষিমন্ত্রী বলেন,  এ সম্মেলনে ডিজিটালাইজড কৃষি গুরুত্ব পাচ্ছে। বাংলাদেশেও  প্রধানমন্ত্রী শেখ হাসিনার নেতৃত্বে বর্তমান সরকার কৃষিকে  বাণিজ্যিকীকরণ,  যান্ত্রিকীকরণ ও এগ্রো-প্রসেসিং মাধ্যমে আধুনিকীকরণে কাজ করছে। 

কৃষি উৎপাদন থেকে কনজামশন পর্যন্ত অর্থাৎ মাঠে প্রযুক্তি নিয়ে যাওয়া, কৃষককে পরামর্শ প্রদান, ফসল উৎপাদন, হার্ভেস্ট,  মজুত, মার্কেটিং এবং প্রসেসিংয়ের ক্ষেত্রে ডিজিটালাইজেশন একটি বড় ভূমিকা রাখতে পারে। কম্পিউটার রোবটের মতো উন্নত প্রযুক্তিগুলো ব্যবহার বাড়ানোর ওপর জোর দেওয়া হয়েছে। পাশাপাশি আবহাওয়ার পূর্বাভাসসহ অন্য বিষয়গুলোতে প্রযুক্তির ব্যবহার নিশ্চিতের বিষয়ে অলোচনা হয়েছে।

  
মৎস্য ও প্রাণিসম্পদ মন্ত্রী  শ ম রেজাউল করিম বলেন, অতীতের অভিজ্ঞতা না থাকা সত্ত্বেও বাংলাদেশ এতো বড় সম্মেলন সফলভাবে আয়োজন করতে সক্ষম হয়েছে। এতে সারা বিশ্বে বার্তা গেছে, এই  বাংলাদেশ আর পিছনে পড়ে থাকার বাংলাদেশ নয়। এফএওর এতো বড় সম্মেলন বাংলাদেশ যে এককভাবে করতে পারে,  এটিই আমাদের সবচেয়ে বড় অর্জন। 

 
বন ও জলবায়ু পরিবর্তন মন্ত্রী মোঃ শাহাব উদ্দিন বলেন, জলবায়ুর পরিবর্তনকে মোকাবিলা করে কিভাবে আরো উৎপাদন বাড়ানো যায়-সেটা এ সম্মেলন থেকে বেরিয়ে আসবে। সেটা বাংলাদেশের জন্য বড় সহায়তা হবে।

 
উল্লেখ্য,  এফএও’র এশিয়া-প্যাসিফিক আঞ্চলিক সম্মেলনের আজ তৃতীয় দিন ও মন্ত্রিপর্যায়ের ১ম দিন। এর আগে দুদিন এফএও’র সদস্য দেশগুলোর কৃষি সচিবদের নিয়ে সিনিয়র অফিসিয়াল মিটিং হয়েছে। এরপর শুরু হয়েছে মন্ত্রী পর্যায়ের বৈঠক। এর আগে প্রধানমন্ত্রী শেখ হাসিনা বঙ্গবন্ধু আন্তর্জাতিক সম্মেলন কেন্দ্রে ভার্চুয়ালি  মন্ত্রী পর্যায়ের এ বৈঠকের উদ্বোধন করেন।

 
আজকে দিনের শুরুতে ১ম সেশনে কৃষিমন্ত্রী ড. আব্দুর রাজ্জাক সভাপতি নির্বাচিত হন। 

 
এশিয়া-প্যাসিফিক অঞ্চলে  কৃষিখাদ্য ব্যবস্থার রূপান্তরে উদ্ভাবন, বিজ্ঞান ও ডিজিটালাইজেশন এবং দেশভিত্তিক অগ্রাধিকার নিয়ে সদস্যসমূহের মন্ত্রীগণ সম্মেলনে আজ সারা দিন আলোচনা করেন।

#
কামরুল/সাহেলা/এনায়েত/মোশারফ/রফিকুল/মাহমুদ/শামীম/২০২২/১৯৩০ঘণ্টা

তথ্যবিবরণী









         নম্বর : ৯৯০
করোনা মোকাবিলায় বাংলাদেশ এখন বিশ্বের রোল মডেল

                                                       --স্বাস্থ্যমন্ত্রী 
ঢাকা, ২৫ ফাল্গুন (১০ মার্চ) : 

স্বাস্থ্য ও পরিবার কল্যাণ মন্ত্রী জাহিদ মালেক বলেছেন, এক দিনে এক কোটির বেশি ডোজ টিকা দেয়াসহ অল্প সময়ে ২২ কোটি ডোজ ভ্যাক্সিন দিয়ে করোনা মহামারি রুখে দেয়ায় ব্লুমবার্গ করোনা মোকাবিলায় বাংলাদেশকে ৮ম অবস্থানে তুলে এনেছে এবং করোনা মোকাবিলায় বাংলাদেশ এখন বিশ্বের রোল মডেল হিসেবে পরিচিতি পাচ্ছে।

আজ রাজধানীর জাতীয় কিডনি ইনস্টিটিউটে, ন্যাশনাল ইনস্টিটিউট অভ্‌ কিডনি ডিজিজেস এন্ড ইউরোলজি কর্তৃক ‘বিশ্ব কিডনি দিবস-২০২২’ উদ্‌যাপন উপলক্ষ্যে আয়োজিত আলোচনা সভায় প্রধান অতিথির বক্তব্যে মন্ত্রী এসব কথা বলেন।

মন্ত্রী বলেন, এই করোনায় বিশ্বের অনেক দেশের অর্থনৈতিক অবস্থা যখন ভয়াবহ তখন বাংলাদেশের অর্থনীতি আবার ঘুরে দাঁড়াচ্ছে। জিডিপি ৬ প্লাস হয়েছে। মানুষ এখন নিশ্চিন্তে আবার ব্যবসা-বাণিজ্যে মন দিতে পারছে। আমরা একদিনেই ১ কোটি ২০ লাখ ডোজ টিকা দিয়েছি যা একটি রেকর্ড। আমরা এ পর্যন্ত প্রায় ২২ কোটি ডোজ টিকা দিতে সক্ষম হয়েছি। এই টিকাদান কর্মসূচিতে লক্ষাধিক লোক কাজ করছে। এতো বড় একটি কর্মযজ্ঞে তেমন কোনো অনিয়ম বা ত্রুটি দেখা যায়নি। টিকা ক্রয় ও টিকাদান কার্যক্রমে সব মিলিয়ে সরকারের প্রায় ৪০ হাজার কোটি টাকা ব্যয় হয়েছে। প্রধানমন্ত্রী শেখ হাসিনা টাকার কথা না ভেবে দেশের সকলকেই টিকার আওতায় এনেছেন বলেই দেশবাসী এখন করোনায় অনেকটাই স্বস্তিতে রয়েছে, মানুষ আবার স্বতঃস্ফূর্তভাবে কাজে নামতে পারছে।

কিডনি রোগ প্রসঙ্গে মন্ত্রী জানান, করোনায় দিনে ২০ জন মানুষ মারা গেলে আমরা কত চিন্তায় থাকি। অথচ কিডনি রোগে দিনে ৭০ থেকে ৮০ জন মানুষ মারা যাচ্ছে, ক্যান্সারে দিনে ২-৩ শ’ মানুষ মারা যাচ্ছে সেগুলো নিয়ে আমরা খুব বেশি সচেতন থাকি না। এই রোগগুলো নিয়ে আমাদেরকে আরো সচেতন হতে হবে।

ন্যাশনাল ইনস্টিটিউট অভ্‌ কিডনি ডিজিজেস এন্ড ইউরোলজির পরিচালক মিজানুর রহমানের সভাপতিত্বে সভায় স্বাস্থ্য শিক্ষা বিভাগের সচিব সাইফুল ইসলাম বাদল, স্বাস্থ্য অধিদপ্তরের মহাপরিচালক প্রফেসর এবিএম খুরশিদ আলম, নেফ্রোলজি বিভাগের প্রধান প্রফেসর ডা. নিতাই চন্দ্র বিশ্বাসসহ অন্যান্য বক্তাগণ বক্তব্য রাখেন।

#

মাইদুল/রাহাত/এনায়েত/রফিকুল/মাহমুদ/শামীম/২০২২/১৮৩০ঘণ্টা

তথ্যবিবরণী









         নম্বর : ৯৮৯
নারী ও মানবাধিকারের পক্ষের রাজনীতি বেছে নিতে হবে

                                                      ---শিক্ষামন্ত্রী 

ঢাকা, ২৫ ফাল্গুন (১০ মার্চ) : 
যে রাজনীতি নারীর পক্ষে, মানুষের পক্ষে, মানবাধিকারের পক্ষে সে রাজনীতি বেছে নিতে হবে। যে রাজনীতি নারীর অধিকারের স্বীকৃতি দেয় না, তার কী দরকার? আন্তর্জাতিক নারী দিবস উপলক্ষ্যে রাজধানীর আগারগাঁওয়ে পল্লী কর্ম সহায়ক ফাউন্ডেশন (পিকেএসএফ) আয়োজিত সভায় শিক্ষামন্ত্রী ডা. দীপু মনি আজ একথা বলেন।

শিক্ষামন্ত্রী বলেন, ‘নারী সবচেয়ে বেশি দায়িত্বশীল। রান্না করবে কে? নারী। শেলাই করবে কে? নারী। কিন্তু যখনই এর সঙ্গে অর্থপ্রাপ্তি যোগ হয়, তখন দর্জি পুরুষ, বাবুর্চি পুরুষ এবং ক্লিনারও পুরুষ। যে কাজ আর্থিক সংশ্লেষ ছাড়া করা হয় সেটি নারীর কাজ। আর অর্থ যোগ হলেই তা পুরুষের। এটি সমাজের তৈরি করা।’    

মন্ত্রী বলেন, আজ আমরা চাকরিতে অনেক জায়গায় নারীদের দেখছি। ’৭২-এর সংবিধানে নারীর সমঅধিকারের কথা বলা হয়েছে। কিন্তু আজ যারা নারীর ক্ষমতায়ন নিয়ে কাজ করেন সেখানেও ক্ষমতায়নে নারীর অবস্থান তৈরি হয়নি। এটি সত্য আমাদের প্রধানমন্ত্রী, সংসদ উপনেতা, স্পিকার, বিরোধীদলীয় নেতা নারী। কিন্তু সিদ্ধান্ত গ্রহণের জায়গায় নারীর অবস্থান এখনো কম। 

দীপু মনি বলেন, ১৯৯৭ সালের নারী নীতিমালা একটি যুগান্তকারী পদক্ষেপ।  ১৯৯৭ সালের নারী নীতিতে সম্পত্তিতে নারীর সমান অধিকারসহ বিভিন্ন মৌলিক বিষয় ছিলো।  কিন্তু ২০০৫ সালে রাতের অন্ধকারে সেই নারী নীতিকে ছিঁড়ে-খুঁড়ে একেবারে ধ্বংস করে দেওয়া হলো। কারণ তখন যে সরকার সেই সরকারের মূল অংশে ছিলো একটি মৌলবাদী দল। মূল দলটিও নারী বিদ্বেষী, তার যথেষ্ট প্রমাণও আছে। ২০১১ সালে আবার নারী নীতিটি করা হয়েছে কিন্তু ততদিনে আমাদের রাজনীতির চেহারা এতোখানি পাল্টে গেল যে আমরা ১৯৯৭ সালের নীতিমালার মৌলিক জায়গায় আর ফিরে যেতে পারিনি। কিন্তু আমাদের ওই জয়গায় যেতে হবে। 

মন্ত্রী আরো বলেন, বাংলাদেশ এবং পুরো পৃথিবী থেকে নারীর প্রতি সহিংসতা দূর করতে হবে।  সামাজিক, সাংস্কৃতিক,  ধর্মীয় রীতি-নীতিতে একজন নারীকে  অসংখ্য ‘না’ এর মাঝে বেড়ে উঠতে হয়। ‘না’ শুনতে শুনতে একজন নারীর চারপাশে একটি শক্ত দেওয়াল তৈরি হয়। অধিকাংশ মেয়েরা দেয়ালটা ভেঙে বের হতে পারে না। এই দেয়ালটাকে ভাঙার জন্য নারীকে সাহস জোগাতে হবে। নারীকে তার অন্তর্নিহিত শক্তিটাকে উপলদ্ধি করতে হবে। সেই শক্তি দিয়ে নারীকে সব পেতে হবে। 

#
খায়ের/রাহাত/এনায়েত/রফিকুল/মাহমুদ/শামীম/২০২২/১৯০৫ঘণ্টা
তথ্যবিবরণী                                                                                                                               নম্বর: ৯৮৮
কোভিড-১৯ সংক্রান্ত সর্বশেষ প্রতিবেদন 

ঢাকা, ২৫ ফাল্গুন (১০ মার্চ) :        

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বুধবার সকাল ৮টা থেকে আজ বৃহস্পতিবার সকাল ৮টা পর্যন্ত ২৪ ঘণ্টায় দেশে ৩২৭ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ১ দশমিক ৯১ শতাংশ। এ সময় ১৭ হাজার ১০৩ জনের নমুনা পরীক্ষা করা হয়েছে।   
গত ২৪ ঘণ্টায় মারা গেছেন ৩ জন। এ পর্যন্ত ২৯ হাজার ১০০ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৫৫ হাজার ২৪৯ জন।

#

জাকির/রাহাত/মাহমুদ/আব্বাস/২০২২/১৭২১ ঘণ্টা

তথ্যবিবরণী                                                                                                              নম্বর : ৯৮৭   

দ্রব্যমূল্য বৃদ্ধির বিষয়ে উস্কানি দিচ্ছে বিএনপি

                          ---তথ্য ও সম্প্রচার মন্ত্রী

ঢাকা, ২৫ ফাল্গুন (১০ মার্চ) :       

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘বিএনপি দ্রব্যমূল্য বৃদ্ধির বিষয়ে উস্কানি দিচ্ছে। করোনা ও যুদ্ধের কারণে সমগ্র বিশ্বে দ্রব্যমূল্য বৃদ্ধি পেয়েছে জেনেও বিএনপি নেতারা আহাম্মকের মতো কথা বলছেন।’ 

আজ আগারগাঁওয়ে মুক্তিযুদ্ধ জাদুঘরে জাপান দূতাবাস আয়োজিত ১৯৭৩ সালে বঙ্গবন্ধু শেখ মুজিবুর রহমানের জাপান সফরভিত্তিক আলোকচিত্র প্রদর্শনী উদ্বোধন শেষে সাংবাদিকদের প্রশ্নের জবাবে মন্ত্রী একথা বলেন।

ড. হাছান মাহ্‌মুদ বলেন, ‘করোনা এবং ইউরোপে যুদ্ধের কারণে পৃথিবীব্যাপী দ্রব্যমূল্য বৃদ্ধি পেয়েছে। ইউরোপে গত ১৩ বছরের মধ্যে খাদ্যপণ্যের দাম বর্তমানে সর্বোচ্চ। আমেরিকা অনেক দূরে হলেও সেখানে এবং ভারত, পাকিস্তানেও দ্রব্যমূল্য বৃদ্ধি পেয়েছে। ইউরোপের তুলনায় বাংলাদেশে দ্রব্যমূল্য সেভাবে বাড়েনি, কিছু আমদানি নির্ভর পণ্যের দাম বেড়েছে। মির্জা ফখরুল সাহেবরা এগুলো জানেন, জেনেও তারা অন্ধের মতো, আহাম্মকের মতো কথা বলেন।’
মন্ত্রী বলেন, কিছু অসাধু ব্যবসায়ী যখন সুযোগ পায়, তখন দ্রব্যমূল্য বাড়ানোর পাঁয়তারা করে, সরকার সেটার বিরুদ্ধেও ব্যবস্থা গ্রহণ করছে এবং করবে। একইসাথে টিসিবি’র আওতা বাড়িয়ে নিম্ন আয়ের মানুষ যাতে কম মূল্যে পণ্য কিনতে পারে সে ব্যবস্থাও সরকার করেছে।

‘আর মির্জা ফখরুল সাহেবরা তাদের ঘরোনায় ব্যবসায়ীদেরকে উৎসাহ-পরামর্শ দিচ্ছেন দ্রব্যমূল্য বাড়িয়ে দেয়ার জন্য' উল্লেখ করে ড. হাছান বলেন, ‘তারা দলগতভাবে এই কাজ নিয়েছেন এবং সমুদ্রের ওপার থেকেও কিছু কিছু ব্যবসায়ীকে বাতাস দেয়া হচ্ছে যাতে পণ্য মজুত করে দ্রব্যমূল্য বাড়ে। সরকার সেগুলোর বিরুদ্ধে কঠোর ব্যবস্থা গ্রহণ করবে।’ 

এর আগে ১৯৭৩ সালে বঙ্গবন্ধুর জাপান সফরভিত্তিক আলোকচিত্র প্রদর্শনীর উদ্বোধনী সভায় তথ্য ও সম্প্রচার মন্ত্রী হাছান মাহ্‌মুদ বলেন, দ্বিতীয় বিশ্বযুদ্ধের ধ্বংসযজ্ঞ থেকে উঠে আসা জাপানকে আমাদের জাতির পিতা বঙ্গবন্ধু দ্রুত উন্নয়নের এক অনন্য উদাহরণ হিসেবে দেখতেন। তিনি চেয়েছিলেন বাংলাদেশ যেন জাপানের মতো অল্প সময়ে উন্নত রাষ্ট্রে পরিণত হতে পারে। কিন্তু স্বাধীনতার মাত্র সাড়ে তিন বছরের মাথায় নৃশংস হত্যাকান্ডের শিকার হওয়ায় তাঁর অনেক স্বপ্ন বাস্তবায়িত হতে পারেনি। বঙ্গবন্ধুকন্যা সেই স্বপ্নগুলো বাস্তবায়ন করছেন উল্লেখ করে মন্ত্রী বলেন, আনন্দের বিষয়, জাপান বিশ্বস্ত বন্ধু হিসেবে আমাদের সাথে রয়েছে। অনাগত ভবিষ্যতেও জাপান আমাদের পাশে থাকবে বলে আমরা দৃঢ়ভাবে বিশ্বাস করি।

বিশেষ অতিথির বক্তব্যে বাংলাদেশে নিযুক্ত জাপানের রাষ্ট্রদূত ইতো নাওকি সবাইকে বাংলায় সম্বোধন করে বলেন, বাংলাদেশের সাথে জাপানের ঐতিহাসিক সম্পর্ক দিনে দিনে আরো বন্ধুত্বপূর্ণ হচ্ছে, উন্মোচিত হচ্ছে সহযোগিতার নতুন নতুন দিগন্ত। 

মুক্তিযুদ্ধ জাদুঘর ট্রাস্টি মফিদুল হক সভায় স্বাগত বক্তব্য দেন। এ সময় বাংলাদেশ ও জাপানের কূটনৈতিক সম্পর্কের ৫০ বছর পূর্তি উপলক্ষ্যে তথ্য ও সম্প্রচার মন্ত্রীকে একটি স্মৃতি স্মারক প্রদান করেন জাপানের রাষ্ট্রদূত। পরে অতিথিদের সাথে নিয়ে প্রদর্শনী ঘুরে দেখেন মন্ত্রী।

         নম্বর : ৯৮৬

গৃহহীন মানুষের জন্য 

সরকার দুর্যোগ সহনীয় ঘর নির্মাণ করে দিচ্ছে 

ঢাকা, ২৫ ফাল্গুন (১০ মার্চ) : 
দুর্যোগ ব্যবস্থাপনা ও ত্রাণ প্রতিমন্ত্রী ডা. এনামুর রহমান বলেছেন, ভৌগলিক অবস্থান ও জলবায়ু পরিবর্তনের কারণে বাংলাদেশে বিভিন্ন দুর্যোগ আঘাত হানছে। পৃথিবীর সর্বোচ্চ দুর্যোগপ্রবণ ১৫টি দেশের মধ্যে বাংলাদেশের অবস্থান পঞ্চম। প্রতিবছর বন্যা, ভূমিধস, বজ্রপাতসহ নানান দুর্যোগ আমরা মোকাবিলা করে থাকি। ২০২০ সালের মার্চ থেকে এর সঙ্গে যুক্ত হয়েছে করোনা ভাইরাস। এ মহামারির সময়েও প্রায় এক কোটি ২৫ লাখ পরিবারকে তালিকা করে নিয়মিতভাবে তাদেরকে মানবিক সহায়তা দিয়েছে সরকার।

তিনি বলেন, ‘প্রধানমন্ত্রী মুজিববর্ষে ঘোষণা দিয়েছিলেন, এদেশে কেউ ভূমিহীন-গৃহহীন থাকবে না, প্রত্যেকের ঠিকানা হবে। সেজন্য দরিদ্র গৃহহীন মানুষকে দুর্যোগ থেকে সুরক্ষা দিতে বর্তমান সরকার দুর্যোগ সহনীয় গৃহনির্মাণ কর্মসূচি বাস্তবায়ন করছে। দুর্যোগ ব্যবস্থাপনা ও ত্রাণ মন্ত্রণালয় ২০১৮-১৯ অর্থবছরে ১১ হাজার ৬০৪টি, ২০১৯-২০ অর্থবছরে ১৭ হাজার পাঁচটি, ২০২০-২১ অর্থবছরে ৬৬ হাজার ২৯১টি দুর্যোগ সহনীয় ঘর নির্মাণ করে হস্তান্তর করেছে।’

জাতীয় দুর্যোগ প্রস্তুতি দিবস-২০২২ উদযাপনের অংশ হিসেবে ঢাকায় ওসমানী স্মৃতি মিলনায়তনে এক আলোচনা সভায় প্রধান অতিথির বক্তৃতায় তিনি এসব কথা বলেন। দুর্যোগ ব্যবস্থাপনা ও ত্রাণ মন্ত্রণালয়ের সচিব   মোঃ কামরুল হাসানের সভাপতিত্বে অনুষ্ঠানে দুর্যোগ ব্যবস্থাপনা অধিদপ্তরের মহাপরিচালক আতিকুল হক বক্তৃতা করেন ।

এনামুর রহমান বলেন, ‘২০২১-২২ অর্থবছরে এক হাজার ১১৫ কোটি টাকা ব্যয়ে আরো ৪০ হাজার দুর্যোগ সহনীয় ঘর তৈরির কাজ চলমান রয়েছে। যেগুলো চলতি মাসের শেষে প্রধানমন্ত্রী হস্তান্তর করবেন। আমরা বিভিন্ন জায়গায় এ ঘরগুলো পরিদর্শনে গিয়েছি। ঘরগুলো মানুষকে ক্ষমতায়িত করেছে, তাদের সম্মান বাড়িয়েছে। জীবনযাত্রার মান আরও উন্নত করেছে। নারীদের নিরাপত্তা ব্যবস্থা করেছে।’

করোনা সংকটে অনেক মধ্যবিত্ত ও উচ্চবিত্ত পরিবার দারিদ্রসীমার মধ্যে নেমে এসেছে জানিয়ে প্রতিমন্ত্রী বলেন, প্রধানমন্ত্রীর নির্দেশনা অনুযায়ী, আমরা তাদের জন্য ৩৩৩ নম্বর চালু করেছিলাম, যেটি এখনো চালু আছে। এ নম্বরে ফোন করে যারা খাদ্য সহায়তা চেয়েছেন, তাদের বাড়িতে খাবার পৌঁছে দেওয়া হয়েছে।’ প্রায় ২২ লাখ পরিবার ৩৩৩ নম্বরের মাধ্যমে খাদ্য সহায়তা পেয়েছেন বলেও জানান প্রতিমন্ত্রী।

বিগত ঘূর্ণিঝড়গুলোতে মৃত্যু শূন্যের কোটায় নেমে এসেছে জানিয়ে তিনি বলেন, ‘বাংলাদেশের দুর্যোগ ব্যবস্থাপনা বিশ্বের কাছে রোল মডেল। ২০১৯-২০ অর্থবছর থেকে এ পর্যন্ত ৪২৩টি বন্যা আশ্রয়কেন্দ্র, ২২০টি ঘূর্ণিঝড় আশ্রয়কেন্দ্র নির্মাণকাজ শেষ করেছি। সাড়ে পাঁচশ মুজিব কেল্লা তৈরির কাজ চলমান।’ তিনি বলেন, ‘আমাদের ৪৫৭টি ফায়ার সার্ভিস স্টেশন রয়েছে। আরো ১১০টি ফায়ার সার্ভিস স্টেশন করার জন্য পরিকল্পনা গ্রহণ করা হয়েছে।’

বাংলাদেশকে ভূমিকম্প সহনীয় দেশ হিসেবে গড়ে তুলতে জাপানের সঙ্গে চার দফা বৈঠক হযয়েছে জানিয়ে প্রতিমন্ত্রী বলেন, ‘একটি সমঝোতা স্মারক তৈরি হয়েছে। সেই অনুযায়ী তিনটি ধাপে বাংলাদেশকে ভূমিকম্প সহনীয় রাষ্ট্র হিসেবে গড়ে তোলা হবে। তিনি বলেন, প্রথম দফায় তারা সচেতনতা বৃদ্ধিতে কাজ করবে। দ্বিতীয় দফায় একশ থেকে দুইশ বছরের পুরানো যে ভবনগুলো আছে সেগুলো ধ্বংস করে জাপানের আর্থিক সহায়তায় ভূমিকম্প সহনীয় ভবন নির্মাণ করা হবে। এরপর যে ভবনগুলো তৈরি করা হয়েছে, সেগুলোর ভূমিকম্প সহনীয়তা পরীক্ষা সংস্কার করা হবে।’

অনুষ্ঠানে ফায়ার সার্ভিস এন্ড সিভিল ডিফেন্সের মহাপরিচালক ব্রিগেডিয়ার জেনারেল সাজ্জাদ হোসাইনসহ সেনা, নৌ ও বিমান বাহিনী এবং দুর্যোগ ব্যবস্থাপনা ও ত্রাণ মন্ত্রণালয়ের ঊর্ধ্বতন কর্মকর্তাগণ উপস্থিত ছিলেন।

আলোচনা সভা শেষে ঘূর্ণিঝড় প্রস্তুতি কর্মসূচির (সিপিপি) স্বেচ্ছাসেবকদের মাঝে সনদপত্র বিতরণ করেন প্রতিমন্ত্রী । 

সারাদেশে যথাযোগ্য মর্যাদায় বিভিন্ন কর্মসূচি পালনের মধ্য দিয়ে জাতীয় দুর্যোগ প্রস্তুতি দিবস পালিত হয়েছে। কর্মসূচিসমূহের মধ্যে ছিল স্যুভেনির প্রকাশ, ভিডিও ক্লিপ প্রদর্শন, সাংস্কৃতিক অনুষ্ঠান আয়োজন, সিপিপি’র স্বেচ্ছাসেবক পুরস্কার বিতরণ, ক্রোড়পত্র প্রকাশ, পোস্টার ও লিফলেট বিতরণ, আলোচনা অনুষ্ঠান, গোলটেবিল বৈঠক, ভূমিকম্প ও অগ্নিকাণ্ড বিষয়ক সচেতনতা বৃদ্ধি মহড়া, জেলা ও উপজেলা পর্যায়ে সোশ্যাল মিডিয়ায় প্রচার ইত্যাদি ।

সেলিম/ পরীক্ষিৎ/মেহেদী/জাহাঙ্গীর/শাম্মী/মাসুম/২০২২/১৫১০ ঘণ্টা
তথ্যবিবরণী









              নম্বর : ৯৮৫

প্রাথমিকে সহকারী শিক্ষক নিয়োগ  

পরীক্ষা এপ্রিলে, নিয়োগ জুলাইয়ে
ঢাকা, ২৫ ফাল্গুন (১০ মার্চ) : 

আগামী এপ্রিল মাসের মধ্যে সরকারি প্রাথমিক বিদ্যালয়ে সহকারী শিক্ষক নিয়োগ পরীক্ষা এবং জুলাই মাসে উত্তীর্ণ পরীক্ষার্থীদের নিয়োগ প্রদানের সিদ্ধান্ত গ্রহণ করেছে প্রাথমিক ও গণশিক্ষা মন্ত্রণালয়।
বুধবার মন্ত্রণালয়ের সভাকক্ষে প্রাথমিক ও গণশিক্ষা প্রতিমন্ত্রী মো. জাকির হোসেনের সভাপতিত্বে অনুষ্ঠিত সভায় এ সিদ্ধান্ত নেওয়া হয়। 
সভায় জানানো হয়, সহকারী শিক্ষকের ৩২ হাজার ৫৭৭ টি শূন্যপদে নিয়োগের জন্য প্রাথমিক শিক্ষা অধিদপ্তর গত ২০ অক্টোবর বিজ্ঞপ্তি প্রকাশ করে। কিন্তু করোনা মহামারির বাস্তবতায় নিয়োগ পরীক্ষা গ্রহণ সম্ভব হয়নি। ইতোমধ্যে অবসরজনিত কারণে আরো দশ হাজারেরও বেশি সহকারী শিক্ষকের পদ শূন্য হয়েছে। ফলে বিদ্যালয়সমূহে শিক্ষক ঘাটতি দেখা দিয়েছে, যা পাঠদান কার্যক্রমকে ব্যাহত করছে। এ সমস্যা নিরসনকল্পে মন্ত্রণালয় বিজ্ঞপ্তির পূর্বের শূন্যপদ ও বিজ্ঞপ্তির পরের শূন্যপদ মিলিয়ে প্রায় ৪৫ হাজার সহকারী শিক্ষক নিয়োগের সিদ্ধান্ত গ্রহণ করেছে।
সভায় মন্ত্রণালয়ের সচিব আমিনুল ইসলাম খান, প্রাথমিক শিক্ষা অধিদপ্তরের মহাপরিচালক আলমগীর মোহাম্মদ মনসুরুল আলসহ মন্ত্রণালয়ের ঊধ্বর্তন কর্মকর্তাগণ উপস্থিত ছিলেন।
#
মাহবুবুর/পরীক্ষিৎ/মেহেদী/জাহাঙ্গীর/শাম্মী/রবি/মাসুম/২০২২/১৫১০ ঘণ্টা
তথ্যবিবরণী









             নম্বর : ৯৮৪

একাদশ জাতীয় সংসদের সপ্তদশ অধিবেশন শুরু ২৮ মার্চ

ঢাকা, ২৫ ফাল্গুন (১০ মার্চ) : 
রাষ্ট্রপতি মোঃ আবদুল হামিদ আগামী ২৮ মার্চ বিকাল পাঁচটায় একাদশ জাতীয় সংসদের সপ্তদশ (২০২২ সালের দ্বিতীয়) অধিবেশন আহ্বান করেছেন। 

তিনি সংবিধানের ৭২ অনুচ্ছেদের (১) দফায় প্রদত্ত ক্ষমতাবলে এ অধিবেশন আহ্বান করেছেন। 

আজ জাতীয় সংসদ সচিবালয় এক বিজ্ঞপ্তির মাধ্যমে এ তথ্য জানায়।

#

তারিক/পরীক্ষিৎ/মেহেদী/জাহাঙ্গীর/শাম্মী/রবি/মাসুম/২০২২/১৫১০ ঘণ্টা 

তথ্যবিবরণী                                                                                                                               নম্বর : ৯৮৩  

আগামী বছরের মধ‌্যে প্রতিটি ইউনিয়নে উচ্চগতির ইন্টারনেট  

                                             - টেলিযোগাযোগ মন্ত্রী
ঢাকা, ২৫ ফাল্গুন (১০ মার্চ) :       

ডাক ও টেলিযোগাযোগ মন্ত্রী মোস্তাফা জব্বার বলেছেন, আগামী বছরের মধ‌্যে দেশের প্রতিটি ইউনিয়নে উচ্চগতির ব্রডব‌্যান্ড ইন্টারনেট সংযোগ পৌঁছে দেওয়া হবে। ইতোমধ‌্যে ১৯০টি ইউনিয়ন ছাড়া দুর্গম পার্বত‌্য অঞ্চল, দ্বীপ, চর ও হাওরসহ সর্বত্র উচ্চগতির ইন্টারনেট সংযোগ নিশ্চিত করা হয়েছে। 
আজ টাঙ্গাইলের মধুপুরের দুর্গম পাহাড়ে উচ্চগতির ব্রডব‌্যান্ড ইন্টারনেটের সংযোগের ভার্চুয়াল উদ্বোধন অনুষ্ঠানে মন্ত্রী এসব কথা বলেন। ইন্টারনেট সার্ভিস প্রোভাইডার আম্বার আইটি’র উদ‌্যোগে মধুপুরের গারো জনগোষ্ঠী অধ‌্যুষিত কয়েকটি গ্রামে এই সংযোগ প্রদান করে। 

ডাক ও টেলিযোগাযোগ মন্ত্রী মধুপুরের দুর্গম পাহাড়ি অঞ্চলসহ সকল দুর্গম ও প্রত্যন্ত অঞ্চলে মোবাইল নেটওয়ার্ক চালু করারও আশ্বাস প্রদান করেন। তিনি বলেন, আমরা ইতোমধ‌্যে ফাইভ-জি উদ্বোধন করেছি। কৃষি, মৎস‌্য চাষ ও শিল্প-বাণিজ‌্যসহ প্রতিটি ক্ষেত্রে ফাইভ-জি হবে এগিয়ে যাওয়ার বড় হাতিয়ার বলে মন্ত্রী উল্লেখ করেন। মন্ত্রী দেশের প্রত‌্যন্ত অঞ্চলের প্রতিভাকে বিকশিত করতে উচ্চগতির ডিজিটাল সংযোগ সংযোগসহ তাদেরকে সম্ভাব্য সব ধরণের সহযোগিতা প্রদানের প্রতিশ্রুতি ব‌্যক্ত করেন। 
অনুষ্ঠানে দৈনিক প্রথম আলো পত্রিকা সম্পাদক মতিউর রহমান, সাংবাদিক মুনীর হাসান, প্রতিবেদক রাহিতুল ইসলাম এবং সংশ্লিষ্ট ব্যক্তিবর্গ বক্তৃতা করেন।

#
শেফায়েত/পরীক্ষিৎ/জাহাঙ্গীর/শাম্মী/রবি/আসমা/২০২২/১৫০০ ঘণ্টা   

Handout 







                                       Number : 982
Mehdi Hasan new envoy to Sweden

Dhaka, (10 March) :

The Government has appointed Mehdi Hasan, as the next Ambassador of Bangladesh to Sweden. He is now serving as the Director General (Administration) at the Ministry of Foreign Affairs.
           Mehdi Hasan is a career diplomat belonging to the 17th batch of the BCS (Foreign Affairs) Cadre. In his distinguished diplomatic career, he has served as the Consul General in Hong Kong and Counsellor in Manama. He also served at Bangladesh Missions in Moscow and New Delhi in different capacities. He is now. 
           Mehdi Hasan did his Bachelor of Science in Civil Engineering and Masters in Water Resource Engineering from Bangladesh University of Engineering & Technology (BUET). He obtained a ‘Diplome’ (Masters) in International relations from the International Institute of Public Administration in Paris. He is fluent in French, English and Bangla.

           Mehdi Hasan is married and blessed with two children. 
  
#

Parikshit/ Mehedi/ Jahangir/Masum/2022/1211 hour

                  Number : 981

Government appoints Md. Nazmul Islam Ambassador to Oman

Dhaka, (10 March) :

            The Government has appointed Md. Nazmul Islam, currently serving as the Ambassador of Bangladesh to Sweden, as the next Ambassador of Bangladesh to Oman.

            Ambassador-designate Md. Nazmul Islam is a career diplomat belonging to the 15th batch of BCS (Foreign Affairs) cadre. In his distinguished diplomatic career, he has served at Bangladesh Missions in Jeddah, Beijing, Jakarta and London in various capacities.

Ambassador Md. Nazmul Islam did his Bachelor of Science in Civil Engineering from the Bangladesh University of Engineering & Technology (BUET). He also completed several professional training courses both at home and abroad.

#

Parikshit/ Mehedi/Jahangir/Masum/2022/1211 hour

তথ্যবিবরণী                                                                                                                                 নম্বর : ৯৮০

বিদেশগামীদের ৭ ঘণ্টা পূর্বে বিমানবন্দরে আসতে হবে
ঢাকা, ২৫ ফাল্গুন (১০ মার্চ) : 
কোভিড-১৯ টেস্টের জন্য বিদেশগামী যাত্রীদের ৭-৮ ঘণ্টা পূর্বে বিমানবন্দরে  আসতে হবে। স্বাস্থ্য সেবা বিভাগের এক সভা থেকে সর্বসাধারণের প্রতি এই আহ্বান জানানো হয়েছে।
বিদেশগামী যাত্রীরা বিলম্বে আগমন করায় কোভিড-১৯ টেস্টের রিপোর্ট ডেলিভারিতেও প্রতিফলন ঘটছে। এ সমস্যা সমাধানে যাত্রীদের ৭-৮ ঘণ্টা পূর্বে আসতে হবে। এ সময়ের মধ্যে না আসলে এ সংক্রান্ত জটিলতার সৃষ্টি হলে তার দায় যাত্রীদেরকেই নিতে হবে।
 এছাড়া সঠিক সময়ে রিপোর্ট প্রদান করার পর যদি যাত্রী ফ্লাইট মিস করে তার দায়ভারও যাত্রীকেই নিতে হবে।

#
দেলোয়ার/পরীক্ষিৎ/মেহেদী/জাহাঙ্গীর/মাসুম/২০২২/১১৪৪ঘণ্টা
তথ্যবিবরণী                                                                                                                                 নম্বর : ৯৭৯

মহান স্বাধীনতা দিবস উপলক্ষ্যে জাতীয় শিশু-কিশোর সমাবেশ স্থগিত
ঢাকা, ২৫ ফাল্গুন (১০ মার্চ) :

বৈশ্বিক করোনা ভাইরাসজনিত রোগ (কোভিড-১৯) সংক্রমণ এবং প্রাদুর্ভাব বিদ্যমান থাকায় মহান স্বাধীনতা ও জাতীয় দিবস-২০২২ উদ্‌যাপন উপলক্ষ্যে বীরশ্রেষ্ঠ শহিদ সিপাহী মোস্তফা কামাল স্টেডিয়ামে আয়োজিত জাতীয় শিশু-কিশোর সমাবেশ স্থগিত করা হয়েছে।

ঢাকা জেলা প্রশাসকের কার্যালয় থেকে এ তথ্য জানানো হয়।
#
ইলিয়াস/পরীক্ষিৎ/মেহেদী/জাহাঙ্গীর/রবি/মাসুম/২০২২/১১২৭ঘণ্টা
তথ্যবিবরণী                                                                                                             নম্বর : ৯৭৮  

টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ২৫ ফাল্গুন (১০ মার্চ) :       

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো :       


মূলবার্তা : 
নিত্যপ্রয়োজনীয় দ্রব্যের মজুত ও মূল্য সংক্রান্ত কোন অতিরঞ্জিত নেতিবাচক প্রতিবেদন প্রিন্ট ও ইলেক্ট্রনিক মিডিয়ায় প্রচার না করার অনুরোধ জানিয়েছে তথ্য ও সম্প্রচার মন্ত্রণালয়। 

#
শামছুর/পরীক্ষিৎ/শাম্মী/আসমা/২০২২/১১০০ ঘণ্টা 
আজ বিকাল পাঁচটার আগে প্রচার করা নিষেধ

তথ্যবিবরণী                                                                                                                                             নম্বর : ৯৭৭  

নজরুল ‍উৎসবে প্রধানমন্ত্রীর বাণী    

ঢাকা, ২৫ ফাল্গুন (১০ মার্চ) :      


প্রধানমন্ত্রী শেখ হাসিনা আগামীকাল ১১ মার্চ নজরুল ‍উৎসব উপলক্ষ্যে নিম্নোক্ত বাণী প্রদান করেছেন : 

“আগামী ১১-১২ মার্চ দুই দিনব্যাপী নজরুল উৎসবের আয়োজন হচ্ছে জেনে আমি অত্যন্ত আনন্দিত হয়েছি। বাঙালিদের জাতীয় পরিচয় নির্মাণে কাজী নজরুল ইসলামের অবদান অনস্বীকার্য। ব্রিটিশ-বিরোধী আন্দোলন থেকে শুরু করে পাকিস্তানি দখলদারদের থেকে মুক্তির দীর্ঘ স্বাধিকার সংগ্রামে কাজী নজরুল ইসলামের তেজোদ্দীপ্ত কবিতা, গান ও সাহিত্য আমাদের অনুপ্রেরণা দিয়েছে। পরাধীনতার শৃঙ্খল ভেঙে একটি স্বতন্ত্র জাতি হিসেবে আত্মপ্রকাশ করার পথ নির্দেশ করেছে। 

সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান বাঙালি জাগরণের কবি নজরুল ইসলামের দর্শন দ্বারা ভীষণভাবে প্রভাবিত হয়েছিলেন। জাতির পিতার অবিসংবাদিত নেতৃত্বে বাংলাদেশের স্বাধীনতা অর্জনের পর তাঁর স্বীয় উদ্যোগে বিদ্রোহী কবি কাজী নজরুল ইসলামকে জাতীয় কবির মর্যাদা প্রদান করা হয়। শুধু তাই নয়, তিনি কবি রচিত ‘চল্ চল্ চল্, উর্ধ্ব গগণে বাজে মাদল’ গানটিকে বাংলাদেশ সশস্ত্রবাহিনীর রণসঙ্গীত হিসেবে নির্ধারণ করেন। কূটনৈতিক প্রচেষ্টার মাধ্যমে ১৯৭২ সালের ২৫ মে কবির ৭৩তম জন্মদিন পালনের উদ্দেশ্যে ২৪ মে তাঁকে রাষ্ট্রীয় অতিথি হিসেবে সপরিবারে ঢাকায় নিয়ে এসে নাগরিকত্ব প্রদান করেন এবং তাঁর জন্য সুচিকিৎসার ব্যবস্থা করেন। ১৯৭৪ সালের ৯ ডিসেম্বর ঢাকা বিশ্ববিদ্যালয় এক বিশেষ সমাবর্তনের মাধ্যমে কবিকে ডি.লিট উপাধি প্রদান করে। ১৯৭৫ সালের জুলাই মাসে কবির স্বাস্থ্যের অবনতি হলে রাষ্ট্রপতি শেখ মুজিবুর রহমান তাঁকে তৎকালীন পিজি হাসপাতাল বর্তমানে বঙ্গবন্ধু শেখ মুজিব মেডিকেল বিশ্ববিদ্যালয় হাসপাতালে উন্নত চিকিৎসার ব্যবস্থা করেন। এরই মধ্যে স্বাধীনতা বিরোধী চক্র ’৭৫-এর ১৫ই আগস্ট জাতির পিতাকে সপরিবারে নির্মমভাবে হত্যা করে। কবিও হাসপাতাল থেকে আর বাড়ী ফিরতে পারেননি। ১৯৭৬ সালের আগস্ট মাসেই তিনি শেষ নিঃশ্বাস ত্যাগ করেন। 

আমাদের জাতীয় কবির কণ্ঠস্বর ’৪০-এর দশকেই চিরতরে রুদ্ধ হয়ে যায়। তবে ততদিনে তিনি আমাদের জন্য রেখে যান অজস্র গান, কবিতা ও নানান অগ্নিঝরা রচনার অমূল্য সাহিত্যিক সম্ভার। নিপীড়িত মানুষের বঞ্চনার অবসান ঘটিয়ে ধর্মমত নির্বিশেষে সকল বাঙালি মিলেমিশে সাম্য প্রতিষ্ঠিত করে এক নতুন সমাজ বিনির্মাণের স্বপ্ন দেখিয়েছিলেন কবি। সেটাই ছিল জাতির পিতা বঙ্গবন্ধু শেখ মুজিবুর রহমানের স্বপ্নের ‘সোনার বাংলাদেশ’-এর ভিত্তি। আমরা জাতির পিতার আদর্শকে ধারণ করে দেশের উন্নয়নে কাজ করে যাচ্ছি। ২০০৯ সালে সরকার গঠনের পর আমরা কুমিল্লায় একটি নজরুল ইনস্টিটিউট কেন্দ্র প্রতিষ্ঠা করেছি। আমাদের সরকার বঙ্গবন্ধু শেখ মুজিবের বরাদ্দকৃত কবি ভবনে প্রতিষ্ঠিত কবি নজরুল ইনস্টিটিউটের জন্য ২টি বেজমেন্টসহ ৯তলা নতুন ভবন নির্মাণ প্রকল্প গ্রহণ করেছে। সম্প্রতি, ‘জয় বাংলা’ কে জাতীয় স্লোগান হিসেবে গ্রহণ করেছি- তাও প্রথম উঠে এসেছিল আমাদের জাতীয় কবির প্রবন্ধে ও কবিতায়। আজ জাতীয় কবি কাজী নজরুল ইসলাম কিংবা জাতির পিতা বঙ্গবন্ধু শেখ মুজিবুর রহমান কেউই আমাদের মাঝে নেই। রয়ে গেছে তাঁদের স্বপ্ন। আমরা সেটাকে বাস্তবে পরিণত করবার পবিত্র ব্রত গ্রহণ করলেই তাদের প্রতি যথার্থ সম্মান দেখানো হবে।  

আমি জেনে অত্যন্ত খুশি হয়েছি নজরুল উৎসব আয়োজনের মধ্য দিয়ে উদ্যোক্তাগণ নজরুলের সামগ্রিক শিল্পসৃষ্টি শুদ্ধরূপে ধারণ, রক্ষণ ও পরবর্তী প্রজন্মকে এই অমূল্য সাংস্কৃতিক উত্তরাধিকার সম্বন্ধে সচেতন করার উদ্যোগ গ্রহণ করেছে। আমি তাদের এই মহৎ প্রচেষ্টাকে সাধুবাদ জানাই। আমি নিশ্চিত যে আমাদের জাতীয় কবির গভীর মানবিকতা, অসাম্প্রদায়িক চেতনা, শোষণবিরোধী সোচ্চার কণ্ঠস্বর আমাদের আত্মমর্যাদাশীল ও উন্নত-সমৃদ্ধ ‘সোনার বাংলাদেশ’ বিনির্মাণের স্বপ্ন বাস্তবায়নে অগ্রণী ভূমিকা রাখবে। 

আমি এই উৎসব আয়োজনের সঙ্গে সংশ্লিষ্ট সকলকে সাধুবাদ জানাই এবং এর সর্বাঙ্গীন সাফল্য কামনা করছি। 

        জয় বাংলা, জয় বঙ্গবন্ধু

                   বাংলাদেশ চিরজীবী হোক।”

